’n Vlug van verdriet

Laat laas jaar het twee Grootstreepwaels onder ons afdak begin nes bou. Cecropis cucullata;
broeiende somerbesoeker al die pad uit Angola, verbeel ek my. Ons is verheug, want vir jare
reeds is dit iets waarop ons heimlik gehoop het, en summier word daar laer getrek aan die kant
van die Indiese bygeloof dat sulke swewers gelukbringers is. Ave(s) Maria (met 'n kwetter wat
klink soos water oor klippies) word hulle heilige twintig sentimeter simbole wat die onmeetbare
kwade van 2023 moet help besweer. Daar word geduik deur die kuberruim op soek na rigsnoere
om seker te maak dat ons nie iets simpel sal aanvang om die broeipaar af te skrik nie. Onder
andere, en tot ons verbasing kom ons agter nie almal deel ons entoesiasme nie. Bird be gone
klink na ’'n blog wat deur Trump van stapel gestuur is, en ons hou verby:

https://www.birdbgone.com/blog/swallows-invading-your-home-how-to-keep-them-away/

Volgens Wikipedia word swaels beskou as die beste en vinnigste vlieérs onder die sangvoels
(orde Passeriformes). Uit die onvolledige bou van die kraakbeenringe om die lugpyp en uit die
fossielvondste van swaelagtige voéls uit die Eoseen (sowat 54 miljoen jaar gelede) word afgelei
dat die familie waarskynlik baie oud is.

Dag na dag word die gevlerkte ‘fossiele’ se bewegings waargeneem. Korreltjie vir korreltjie
vlieg hulle modder boublokkies aan vir die konstruksie teen die noordoostelike hoek van die
afdak. Dis perfek gele€; aan die koeler kant van huis waar die somerson nie die kuikens sal
doodbrand nie, en ons terselfdertyd ’n ogie kan hou vir Boomslang.

Vlerk in die wind werk albei ewe hard, en laatmiddag sit hulle op die wasgoedlyn om die
dag se vordering te bespreek. Ons luister fyn en probeer hulle taal aanleer:“Chissick”.

Rondom hulle lewer vele ander voéls soos Kwikkie, Waterfiskaal, Janfrederik,
Karoolangstertjie en Tiptol verslag oor die gunstige tuin en omgewing wat gekies is vir hierdie
broeiplek. Geen honde, geen katte, volop bome en biodiversiteit. Insekte om van te droom vir
hulle wat so oopbek deur die lug klief.

Vanuit die venster waar ons hulle dophou het 'n keurboom begin blom, kooigoed stoot uit,
en die tierhout wat vir jare beswaarlik gegroei het, se jong blare begin bloos. Midde die wéreld
se waansin, beur die natuur voort.

Wanneer hulle laatmiddag vere pluis en oor die dag beraadslaag, word vir hulle voorgelees
uit Vesper Flights: During the war, swifts in Demark and Italy grabbed chaff, reflective scraps
of tinfoil dropped from aircraft to confuse enemy radar, flashing and twirling as it fell.



Ons stel 'n speellys saam met songs oor voéls: Imagine Dragons, gevolg deur Bob Marley —
Three Little Birds, The Beatles —Blackbird, Nelly Furtado — I'm Like a Bird, Leonard Cohen
— Bird on the Wire, Lynyrd Skynyrd — Free Bird, The Police — Canary in a Coalmine. Hulle
koppies draai.

Swaels slaap en paar blykbaar in vlug; swewend bo die Brodie Link-natuurreservaat tuimel
en swiep hulle deur lugverkeer. Watter roete het hulle gevolg tot hier? Hoe sou oorloé hulle
migrasiepatrone beinvloed en wie beskerm die voéls? En benede — vorm weesdiere deel van
hul vlietende blik —’n flits oor die weerloosheid wat die mens se bloedvergieting tot gevolg
het? En sou hulle wis dis alles te versmaai in futiele kodes, soos die duistere boodskap gevind
aan die skelet van Bletchleypark se geheimsinnige posduif:

https://youtube.com/watch?v=6DAoFIwe50U&si=HumjFwRXHHr6sHga

Op ’n dag is die swaeltjies skoonveld. Ons wag vergeefs. Skemer kom en gaan, maar al wat
oorbly, is die onvoltooide nes. Ons probeer die modder spoegies tel wat so sekuur en vernuftig
gemessel is. Ons fynkam die lug, ons luister; ons wysig die toonaard van die musiekgeselskap
na Vulfpeck se Birds of a Feather, We Rock Together — vergeefs. Waar geveerdes was, word
n viug.

Ek keer terug na die binneruimte van doomscrolling. . . tot by die foto van ’n huilende
Palestynse dogtertjie met 'n voélkoutjie in die hand. Die kuberruim se kapasiteit vir universele
leed klik eindeloos sodat mens daarin stik tot jy voel soos 'n kind wat haarself disnis val;

veselverbindings torring los. Buite — onder 'n wolklose lug, swerm ontelbare swaels.

A girl carrying a bird cage reacts as people flee following an Israeli strike in Rafah in the southern Gaza Strip on

23 November (AFP) Bron: https://www.middleeasteye.net/news/israel-palestine-war-gaza-truce-chance-sleep-

eat-recover

